
S'occupavan e femine vixin

A-e so cabanne parte a aççende ô fêugo

Friggando sorve e prie ramme de pin,

Pe chêuxe senza studio o arte de chêugo

(Solito pasto) mais, reixe, lûpin,

Cereali e lemi indigeni do lêugo,

Pe-a çeña di ommi, quando ëan de ritorno

Da-ô mâ e da-ô bosco doppo ô laôu do giorno.

Atre all'ombra de parme ëan assettæ,

E se veddeivan tesce con e fêugge

De parme stesse lunghe e assottiggiæ

E stêue pe-i tappeti e pe-i inveûgge;

Parte a fiâ do cotton ëan occupæ,

E parte a intortignâlo e parte a inghêugge

Pe-e lense, o e corde, con e quæ l'amacca

A se tesce, e da casa a-ô çê a s'attacca

Mentre intanto ë figgette e i garzonetti

Montæ in scï erboi tiavan zù e bananne,

O andavan a-e fontañe oppù a-i laghetti,

O a-i rien vixin con sûcche vêue o con canne

De bambù pe brochette e pe fiaschetti

Pe portâ l'ægua fresca a-e so cabanne;

O cantavan ballando a-ô ciocco e a-ô son

Do tambueto ûña rustega canzon.

E se ninnavan i figgiêu e e figgiêue,

Che no poivan ancon rêzise in pê,

Liberi da patæli e da fasciêue

Boccûi pe-i ranci o con a pansa a-ô çê;

Oppù s'arrubattavan in scë stêue,

O andavan in gatton o cö panê,

O façendo uña guæra immaginaia

Davan pûgni, pattoîn e casci a l'aia.

